



[image: image]









[image: ]






CBAC TGAU Astudiaethau Crefyddol


Addasiad Cymraeg o WJEC GCSE Religious Studies a gyhoeddwyd yn 2018 gan Hodder Education




[image: ]




Cyhoeddwyd dan nawdd Cynllun Adnoddau Addysgu a Dysgu CBAC


Mae’r deunydd hwn wedi’i gymeradwyo gan CBAC ac mae’n cynnig cefnogaeth o ansawdd uchel ar gyfer cyflwyno cymwysterau CBAC.


Er bod y deunydd hwn wedi bod trwy broses sicrhau ansawdd, mae’r cyhoeddwr yn dal yn llwyr gyfrifol am y cynnwys.


Gwnaed pob ymdrech i gysylltu â’r holl ddeiliaid hawlfraint, ond os oes unrhyw rai wedi’u hesgeuluso’n anfwriadol, bydd y cyhoeddwyr yn falch o wneud y trefniadau angenrheidiol ar y cyfle cyntaf.


Er y gwnaed pob ymdrech i sicrhau bod cyfeiriadau gwefannau yn gywir adeg mynd i’r wasg, nid yw Hodder Education yn gyfrifol am gynnwys unrhyw wefan y cyfeirir ati yn y llyfr hwn. Weithiau mae’n bosibl dod o hyd i dudalen we a adleolwyd trwy deipio cyfeiriad tudalen gartref gwefan yn ffenestr LlAU (URL) eich porwr.


Polisi Hachette UK yw defnyddio papurau sy’n gynhyrchion naturiol, adnewyddadwy ac ailgylchadwy sy’n cael eu gwneud o goed a dyfwyd mewn coedwigoedd cynaliadwy. Disgwylir i’r prosesau torri coed a gweithgynhyrchu gydymffurfio â rheoliadau amgylcheddol y wlad y mae’r cynnyrch yn tarddu ohoni.


Archebion: cysylltwch â Bookpoint Ltd, 130 Milton Park, Abingdon, Oxon OX14 4SE. Ffôn: +44 (0)1235 827720. Ffacs: +44 (0)1235 400401. E-bost: education@bookpoint.co.uk. Mae’r llinellau ar agor rhwng 9 a.m. a 5 p.m. o ddydd Llun i ddydd Sadwrn, gyda gwasanaeth ateb negeseuon 24 awr. Gallwch hefyd archebu trwy ein gwefan: www.hoddereducation.co.uk.


ISBN: 9781 5104 17120
eISBN: 9781 5104 36329


© Steve Clarke, Joy White, Ed Pawson, Amanda Ridley, Chris Owens 2018 (Yr argraffiad Saesneg)


© CBAC 2018 (yr argraffiad hwn ar gyfer CBAC)


Cyhoeddwyd gyntaf yn 2018 gan


Hodder Education,
An Hachette UK Company
Carmelite House
50 Victoria Embankment
London EC4Y 0DZ


www.hoddereducation.co.uk


Cedwir pob hawl. Ac eithrio ar gyfer unrhyw ddefnydd a ganiateir o dan gyfraith hawlfraint y DU, ni ellir atgynhyrchu na throsglwyddo unrhyw ran o’r cyhoeddiad hwn mewn unrhyw ffurf neu drwy unrhyw fodd, yn electronig neu’n fecanyddol, gan gynnwys llungopïo a recordio, neu ei chadw mewn unrhyw system cadw ac adalw gwybodaeth, heb ganiatâd ysgrifenedig y cyhoeddwr neu o dan drwydded gan yr Asiantaeth Drwyddedu Hawlfraint Cyfyngedig. Mae rhagor o fanylion am drwyddedau o’r fath (ar gyfer atgynhyrchu reprograffig) ar gael gan yr Asiantaeth Drwyddedu Hawlfraint Cyfyngedig/Copyright Licensing Agency Limited, Saffron House, 6–10 Kirby Street, London EC1N 8TS.


Llun y clawr © Peter Mukherjee/Getty Images/Vetta/istock


Darluniau gan Oxford Designers & Illustrators.


Teiposodwyd yn India gan Aptara Inc.


Argraffwyd yn yr Eidal


Mae cofnod catalog ar gyfer y teitl hwn ar gael gan y Llyfrgell Brydeinig.





Sut i ddefnyddio’r llyfr hwn


Cyflwyniad


Mae’r llyfr hwn yn ymdrin â chynnwys pwnc Uned 2: Crefydd a Themâu Moesegol o safbwynt Cristnogaeth, Bwdhaeth, Islam ac Iddewiaeth, ar gyfer cymhwyster newydd CBAC TGAU Astudiaethau Crefyddol.


Mae’r llyfr hwn yn dilyn trefn manyleb CBAC i helpu myfyrwyr ac athrawon i weithio drwy unrhyw gwrs astudiaeth yn nhrefn y fanyleb.


Mae’r llyfr yn cynnwys gwybodaeth am bob un o’r cysyniadau allweddol a chynnwys manwl ar gyfer pob rhan o’r fanyleb.


Beth yw’r strwythur asesu?


Mae’r strwythur asesu ar gyfer cymhwyster TGAU Astudiaethau Crefyddol yn gofyn i’r myfyrwyr gwblhau dau bapur arholiad – un ar Uned 1 Crefydd a Themâu Athronyddol ac un ar Uned 2 Crefydd a Themâu Moesegol


Mae’r cynnwys yn y llyfr hwn yn ymdrin ag Uned 2 yn unig.


Rhan A


Mae Rhan A yn archwilio credoau a dysgeidiaethau craidd dwy grefydd.


Ar gyfer adran gyntaf Rhan A mae’n rhaid i fyfyrwyr astudio Cristnogaeth.


Ar gyfer ail adran Rhan A mae’n rhaid i fyfyrwyr astudio un arall o grefyddau’r byd. Dim ond Bwdhaeth, Islam ac Iddewiaeth sy’n cael sylw yn y llyfr hwn.


Hyd y papur arholiad ar gyfer yr uned hon yw dwy awr.


Rhan B


Mae Rhan B yn archwilio dwy thema foesegol:





•  Materion perthnasoedd



•  Materion hawliau dynol





Mae’n rhaid i’r rhain gael eu hastudio o safbwynt Cristnogaeth ac un arall o grefyddau’r byd, a ddylai fod yr un fath â’r ail grefydd a astudioch chi ar gyfer Rhan A.


Amcanion asesu


Ym mhob adran mae mathau gwahanol o gwestiynau ar y papur arholiad i asesu’r ddau amcan asesu gwahanol. Cyfeirir at yr amcanion asesu fel AA1 ac AA2 yn y fanyleb.


Mae’r ddau amcan asesu gwahanol yn profi gwahanol elfennau o’ch gwybodaeth a’ch dealltwriaeth grefyddol.


Yn yr arholiadau TGAU, mae pob amcan asesu yn werth 50 y cant o gyfanswm y marciau.



Amcan asesu 1


Mae angen i chi ddangos gwybodaeth a dealltwriaeth o grefydd a chred*, gan gynnwys:





•  credoau, arferion a ffynonellau awdurdod



•  y dylanwad ar unigolion, cymunedau a chymdeithasau



•  tebygrwydd a gwahaniaethau o fewn a/neu rhwng crefyddau a chredoau.





Bydd ffurf y cwestiynau ar gyfer yr amcan asesu hwn yn amrywio ond dyma rai cyfarwyddiadau cyffredin:





•  Beth yw ystyr …? neu Beth yw ystyr ………. i Gristnogion/Mwslimiaid/Iddewon/Bwdhyddion?



•  Disgrifiwch …



•  Esboniwch …





Amcan asesu 2


Mae angen i chi ddadansoddi a gwerthuso agweddau ar grefydd a chred*, gan gynnwys eu harwyddocâd a’u dylanwad.


Bydd ffurf y cwestiwn ar gyfer yr amcan asesu hwn yn rhoi gosodiad i chi ac wedyn y cyfarwyddyd canlynol:


Trafodwch y gosodiad hwn gan ddangos eich bod wedi ystyried mwy nag un safbwynt. (Rhaid i chi gyfeirio at grefydd a chred yn eich ateb.)


Ateb y cwestiynau


Mae’n bwysig gwybod beth yw strwythur y papur arholiad a’r math o gwestiynau fydd ynddo.


Ar gyfer pob cwestiwn arholiad ystyriwch ddau beth:





•  Faint o farciau sy’n cael eu rhoi ar gyfer y cwestiwn hwn? Bydd hyn yn eich helpu i ystyried faint o amser dylech chi ei dreulio ar eich ateb a dyfnder eich ateb.



•  Beth mae’r cwestiwn yn gofyn i chi ei wneud? Ni fydd unrhyw gwestiwn byth yn gofyn i chi ysgrifennu popeth rydych chi’n ei wybod! Beth yw’r geiriau mwyaf pwysig yn y cwestiwn? Cofiwch y gallwch chi eu tanlinellu er mwyn eich helpu i ganolbwyntio ar beth mae’r cwestiwn yn ei ofyn.





Mae’n bwysig cofio bod pedwar math o gwestiwn. Bydd faint o le sydd yn eich llyfryn arholiad yn rhoi syniad i chi o ran faint i’w ysgrifennu, ond nid oes rhaid i chi lenwi’r llinellau i gyd. Mae’n bwysig hefyd eich bod yn edrych ar y gridiau marciau fel y gallwch chi weld beth sydd ei angen ar gyfer pob un o’r bandiau marciau.



Cwestiwn (a) – AA1





•  1 marc am ddiffiniad syml.



•  2 farc am ddiffiniad mwy manwl a/neu enghraifft.





Dyma’r cwestiynau cyntaf bob amser ym mhob uned. Maen nhw’n gofyn i chi nodi beth yw ystyr y cysyniad allweddol. Gall eich atebion gynnwys enghraifft.


Drwy’r llyfr, byddwch chi’n gweld enghreifftiau o ddiffiniadau ar gyfer pob un o’r cysyniadau allweddol. Mae 12 cysyniad allweddol yn Rhan A ac 8 cysyniad allweddol yn Rhan B.


Cofiwch mai dim ond dau farc sydd ar gael ar gyfer y cwestiynau hyn felly mae’n bwysig eich bod yn gallu rhoi diffiniad cywir a pherthnasol.


Cwestiwn (b) – AA1


Yn y cwestiynau hyn bydd disgwyl i chi ddisgrifio dysgeidiaeth, cred, syniad, arfer, lle, digwyddiad neu safbwynt crefyddol penodol. Mae uchafswm o bum marc ar gyfer y math hwn o gwestiwn. I gael marciau llawn, dylech chi allu dangos eich gwybodaeth drwy ddefnyddio termau crefyddol addas ac unrhyw ffynonellau doethineb neu destunau sanctaidd.






	Band

	Disgrifiad o’r Band

	Cyfanswm Marciau






	3

	Disgrifiad rhagorol, dealladwy yn dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol priodol a, lle bo’n berthnasol, ffynonellau doethineb ac awdurdod, yn eang, cywir a phriodol.



	4–5






	2

	Disgrifiad da, cyffredinol gywir sy’n dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a ffynonellau doethineb ac awdurdod yn gyffredinol gywir.



	2–3






	1

	Datganiad cyfyngedig o wybodaeth am y syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a/neu ffynonellau doethineb ac awdurdod mewn modd cyfyngedig.



	1






	0

	Dim gwybodaeth berthnasol wedi’i darparu.

	0








Cwestiwn (c) – AA1


Mae’r cwestiynau hyn yn disgwyl i chi ‘esbonio’ dysgeidiaeth, cred, syniad, arfer, digwyddiad neu safbwynt yn y crefyddau rydych chi wedi’u hastudio. Mae uchafswm o wyth marc ar gyfer y math hwn o gwestiwn. Mae angen i chi ddefnyddio termau crefyddol addas a ffynonellau doethineb neu destunau sanctaidd perthnasol.


Yn Rhan B (Crefydd a Themâu Athronyddol), bydd gofyn i chi ystyried dau safbwynt crefyddol ar gyfer cwestiwn (c). Rhaid i’r ddau safbwynt ddod o Gristnogaeth a’r grefydd arall rydych chi’n ei hastudio yn Rhan A.






	Band

	Disgrifiad o’r Band

	Cyfanswm Marciau






	4

	Esboniad rhagorol, hynod fanwl sy’n dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol a ffynonellau doethineb ac awdurdod, yn eang, cywir a phriodol.



	7–8






	3

	Esboniad da iawn yn dangos ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol a ffynonellau doethineb ac awdurdod, yn gywir a phriodol.



	5–6






	2

	Esboniad boddhaol sy’n dangos rhywfaint o ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a/neu ffynonellau doethineb ac awdurdod gyda pheth cywirdeb.



	3–4






	1

	Esboniad cyfyngedig sy’n dangos fawr ddim ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a/neu ffynonellau doethineb ac awdurdod mewn modd cyfyngedig heb fawr o gywirdeb.



	1–2






	0

	Dim gwybodaeth berthnasol wedi’i darparu.

	0







Cwestiwn (ch) – AA2


Mae’r rhain yn gwestiynau pwysig iawn gan eu bod yn werth 15 marc. Mae’r cwestiwn yn gofyn i chi ddarllen a deall gosodiad ac yna:


Trafodwch y gosodiad hwn gan ddangos eich bod wedi ystyried mwy nag un safbwynt. (Rhaid i chi gyfeirio at grefydd a chred yn eich ateb.) (15)


Rhaid i’r atebion ddadansoddi, gwerthuso, cynnig safbwyntiau gwahanol a/neu amgen a dod i gasgliadau sydd wedi’u cefnogi’n dda.


Gellir cynnwys credoau anghrefyddol (ond nid oes rhaid) mewn unrhyw gwestiwn (ch) priodol sy’n ei gynnig ei hun i ymateb anghrefyddol.


Drwy’r llyfr mae tasgau a fydd yn eich helpu i ddatblygu’r sgiliau sydd eu hangen ar gyfer yr arholiad:





•  Defnyddio cyfeiriadau at grefyddau a thestunau sanctaidd a chyfeiriadau at ffynonellau doethineb ac awdurdod eraill.



•  Defnyddio iaith a thermau crefyddol.



•  Dangos yr amrywiaeth o gredoau ac arferion o fewn traddodiad crefyddol.









	Band

	Disgrifiad o’r Band

	Cyfanswm Marciau






	4

	Dadansoddiad a gwerthusiad rhagorol, hynod fanwl o’r mater yn seiliedig ar wybodaeth gynhwysfawr a chywir am grefydd, dysgeidiaeth grefyddol a rhesymu moesol.

Caiff barn glir wedi’i chefnogi’n dda ei llunio ac mae amrywiaeth gynhwysfawr o safbwyntiau gwahanol a/neu amgen yn cael eu hystyried.


Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod yn eang, yn briodol a manwl.



	12–15






	3

	Dadansoddiad a gwerthusiad da iawn a manwl o’r mater yn seiliedig ar wybodaeth drylwyr a chywir am grefydd, dysgeidiaeth grefyddol a rhesymu moesol. Caiff barn ei llunio gyda chefnogaeth ac mae amrywiaeth gytbwys o safbwyntiau gwahanol a/neu amgen yn cael eu hystyried. Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod, yn briodol a manwl.

	8–11






	2

	Dadansoddiad a gwerthusiad boddhaol o’r mater sy’n seiliedig ar rywfaint o wybodaeth gywir am grefydd, dysgeidiaeth grefyddol a rhesymu moesol. Mae rhai barnau’n cael eu ffurfio a rhai safbwyntiau gwahanol a/neu eraill yn cael eu hystyried. Yn defnyddio ac yn dehongli rhywfaint o iaith a thermau crefyddol/arbenigol, a/neu ffynonellau doethineb ac awdurdod gyda pheth cywirdeb.

	4–7






	1

	Dadansoddiad a gwerthusiad gwan o’r mater sy’n seiliedig ar wybodaeth gyfyngedig a/neu anghywir am grefydd, dysgeidiaeth grefyddol a/neu resymu moesol. Ymgais gyfyngedig a/neu wan neu ddim ymgais o gwbl i lunio barn neu i gynnig safbwyntiau gwahanol a/neu amgen. Defnydd gwael neu ddim defnydd o gwbl o iaith grefyddol/arbenigol, termau a/neu ffynonellau doethineb ac awdurdod.

	1–3






	0

	Dim safbwynt perthnasol wedi’i ddarparu.

	0







Bydd 6 marc ar gael hefyd yng Nghwestiwn 1(ch) am sillafu, atalnodi a defnyddio gramadeg yn gywir.



Nodyn ychwanegol


Mae manyleb gyflawn CBAC ar gael ar wefan CBAC.


Mae amrywiaeth o adnoddau digidol a deunyddiau eraill i gefnogi addysgu’r fanyleb hon ar wefan CBAC.


Mae mwy o wybodaeth ar gael yn y fanyleb ynglŷn ag astudio crefyddau eraill (Cristnogaeth Gatholig, Hindŵaeth, Sikhiaeth) nad ydynt wedi’u cynnwys yn y gwerslyfr hwn.


*Mae’r term ‘cred’ yn cynnwys cred grefyddol ac anghrefyddol fel sy’n briodol i ofynion cynnwys y pwnc.





Cristnogaeth





[image: ]


Cysyniadau Allweddol


Barn Y gred y bydd Duw’n barnu pa un a yw bodau dynol yn haeddu mynd i Deyrnas Nefoedd ai peidio.


Bedydd Defod dderbyn yw’r sacrament hwn, y mae pobl yn dod yn aelodau o’r Eglwys trwyddo. Mae’r gair ‘bedyddio’ yn golygu trochi mewn dŵr. Mae dŵr yn cael ei ddefnyddio yn symbol o bechod yn cael ei olchi ymaith.


Beibl Testun sanctaidd Cristnogol y mae Cristnogion yn credu iddo gael ei ddatgelu a/neu ei ysbrydoli gan Dduw. Mae’n cynnwys yr Hen Destament a’r Testament Newydd.


Conffyrmasiwn Defod pan mae unigolyn sydd wedi cael ei fedyddio (yn enwedig un sydd wedi cael ei fedyddio pan oedd yn faban) yn cadarnhau ei gred Gristnogol ac yn cael ei gydnabod yn aelod llawn o’r Eglwys.


Datguddiad Duw yn ei wneud ei hunan yn hysbys i’r ddynoliaeth; er enghraifft, trwy’r Beibl.


Ewcharist Mae’n golygu ‘diolchgarwch’, a hefyd yn cael ei alw’n ‘Gymun Bendigaid’. Y gwasanaeth sy’n dathlu marwolaeth ac atgyfodiad Iesu. Mae’r bara a’r gwin yn cynrychioli corff a gwaed Iesu (neu, fel mae rhai Cristnogion, er enghraifft Catholigion, yn ei gredu, yn wirioneddol yn dod yn gorff a gwaed Iesu). Mae’r Ewcharist yn ail-greu’r Swper Olaf.


Ewyllys rydd Y gallu i wneud dewisiadau (yn enwedig dewisiadau moesol) yn wirfoddol ac yn annibynnol. Y gred nad oes dim wedi’i ragordeinio.


Llwon Addewidion sy’n cael eu gwneud rhwng pobl, neu addewidion unigolyn i Dduw. Mae llwon priodas yn addewidion y mae’r briodferch a’r priodfab yn eu gwneud, gan eu hymrwymo eu hunain, y naill i’r llall.


Nefoedd/Uffern Nefoedd – ‘man’ neu ‘gyflwr’ yn y byd a ddaw ar gyfer y rhai hynny sy’n derbyn gras a maddeuant Duw yn y bywyd hwn, a lle byddant yn mwynhau bodolaeth dragwyddol ym mhresenoldeb Duw yn y bywyd nesaf. Uffern – ‘man’ neu ‘gyflwr’ cosb mewn bywyd ar ôl marwolaeth i’r rhai hynny sydd, o’u hewyllys rydd eu hunain, yn gwrthod gras a maddeuant Duw, ac yn dewis byw, yn dragwyddol, y tu allan i bresenoldeb Duw.


Pererindod Taith sy’n cael ei gwneud i le sanctaidd yn weithred o addoli neu ddefosiwn, er enghraifft, efallai bydd Cristnogion yn ymweld â Jerwsalem er mwyn cerdded yn ôl troed Iesu.


Rheswm Proses o feddwl yn rhesymegol; y gallu i feddwl mewn modd rhesymegol. Ffurfio barn a safbwyntiau trwy ystyriaeth resymol sy’n seiliedig ar dystiolaeth.


Symbolau priodas Nodweddion y seremoni briodas sy’n dynodi pwrpas ac ystyr priodas. Er enghraifft, mae’r fodrwy briodas, sy’n gylch parhaus o fetel gwerthfawr, yn symbol o’r cariad diderfyn, gwerthfawr sydd rhwng y priodfab a’r briodferch.

Cwestiynau Craidd

Sut mae Cristnogion yn nodi camau ar daith bywyd?

Ydy’r Beibl yn wir?

I beth mae’r Beibl yn cael ei ddefnyddio?

Pam mae Cristnogion modern yn mynd ar bererindod?

A oes bywyd ar ôl marwolaeth?

Beth sydd ei angen ar Gristnogion er mwyn cyrraedd y nefoedd?

1 Cristnogaeth: Credoau a dysgeidiaethau


Y Beibl


Y Beibl fel Gair Duw


Mae’r Beibl fel arfer yn cael ei gyhoeddi fel un gyfrol o destun. Ond mewn gwirionedd, casgliad o 66 llyfr ar wahân yw’r Beibl a ysgrifennwyd gan 40 o bobl wahanol (er bod yr Eglwys Gatholig yn cydnabod 73 llyfr a’r Eglwysi Uniongred yn cydnabod 76 neu ragor). Mae’r llyfrau hyn wedi’u trefnu’n ddwy adran o’r enw’r Hen Destament a’r Testament Newydd.

Cysyniad Allweddol


Beibl Testun sanctaidd Cristnogol y mae Cristnogion yn credu iddo gael ei ddatgelu a/neu ei ysbrydoli gan Dduw. Mae’n cynnwys yr Hen Destament a’r Testament Newydd.


[image: ]





Mae 39 llyfr yn yr Hen Destament. Mae’n cynnwys cyfreithiau, hanes, proffwydoliaethau, barddoniaeth ac athroniaeth yr hen Israeliaid (Iddewon). Cafodd ei ysgrifennu rhwng tua 1400CCC a 100CCC. Mae’r un peth â’r Beibl Iddewig, fwy neu lai. Cafodd ei ysgrifennu mewn Hebraeg ac Aramaeg.


Mae pob un o’r enwadau Cristnogol yn cytuno bod 27 llyfr yn y Testament Newydd, wedi’u hysgrifennu rhwng tua 50OCC a 100OCC. Mae’n cynnwys bywyd a dysgeidiaeth Iesu, digwyddiadau ym mywydau’r Cristnogion cyntaf, dysgeidiaeth yr Eglwys fore, a phroffwydoliaethau. Cafodd ei ysgrifennu mewn Groeg.

Gair Duw


Efallai bydd y bobl hynny nad ydyn nhw’n Gristnogion yn ystyried mai gwaith ffuglen yw’r Beibl. Maen nhw’n debygol o dynnu sylw at y ffaith mai bodau dynol a ysgrifennodd y Beibl dros gyfnod hir o amser. Bydden nhw’n dweud mai bodau dynol a benderfynodd pa lyfrau i’w cynnwys a pha rai i’w gadael allan. Bydden nhw’n ychwanegu nad oes testunau gwreiddiol wedi goroesi o lyfrau’r Testament Newydd: mae’r rhan fwyaf o’r Testament Newydd yn dod o gopïau o ddogfennau a gafodd eu cynhyrchu gannoedd o flynyddoedd ar ôl iddyn nhw gael eu hysgrifennu’n wreiddiol. Byddai’r bobl hyn nad ydyn nhw’n Gristnogion yn mynd ati i esbonio nad oedd unrhyw un o ysgrifenwyr y Testament Newydd yn adnabod Iesu mewn gwirionedd; cafodd y llyfr cynharaf ei ysgrifennu 20 mlynedd ar ôl iddo farw.


Fodd bynnag, mae Cristnogion yn credu nad dyfais bodau dynol yw’r Beibl, ond Gair Duw. Dydyn nhw ddim yn cytuno ynghylch ystyr hyn, a byddwn ni’n gweld (ar dudalennau 11–13) fod ffyrdd gwahanol o ddehongli’r Beibl.





•  Mae rhai’n credu ei fod yn wir yn llythrennol, wedi’i arddweud, fel petai, gan Dduw wrth ysgrifenwyr y Beibl.



•  Mae rhai o’r farn bod Duw wedi dylanwadu rywsut ar ysgrifenwyr y Beibl yn eu gwaith.



•  Mae rhai’n credu bod y Beibl yn cynnwys trosiadau neu symbolau, yn hytrach na’r gwir llythrennol.



•  Serch hynny, mae pob Cristion yn cytuno bod y Beibl rywsut yn cynnwys dysgeidiaeth sydd wedi dod gan Dduw.

Darllenfa, stand y mae’r Beibl yn cael ei roi arno. Mewn llawer o eglwysi Anglicanaidd, mae arno gerflun o eryr gyda’r Beibl ar ei gefn. Mae hyn yn symbol o Air Duw yn cael ei gario o gwmpas y byd.

Tasg





1  A allai Cristion gredu mai Gair Duw yw’r Beibl heb gredu ei fod yn cynnwys geiriau Duw?



2  Pam gallai rhywun anghytuno â’r syniad mai Gair Duw yw’r Beibl?

Awdurdod


Os mai Gair Duw yw’r Beibl, fel mae Cristnogion yn ei gredu, yna mae ganddo awdurdod yn y ddau ystyr sydd i’r gair. Byddai Cristnogion yn dweud:





•  Bod y Beibl yn gynnyrch gwybodaeth a doethineb goruchaf Duw ac felly ei fod yn wir ac yn derfynol.



•  Oherwydd bod y Beibl yn wir, mae ganddo nerth i ysbrydoli pobl i ddilyn ei ddysgeidiaeth yn eu bywydau.





Ysgrythur sanctaidd


Yn llythrennol, ystyr ysgrythur yw ‘ysgrifeniadau’. Fodd bynnag, mae’r ysgrythur sanctaidd yn cyfeirio’n benodol at yr ysgrifeniadau hynny sydd ag arwyddocâd crefyddol arbennig. Yn achos yr ysgrythur Gristnogol, mae’n golygu’r llyfrau hynny sydd gyda’i gilydd yn ffurfio Gair Duw. Y canon beiblaidd yw’r enw ar y casgliad hwn. Ystyr canon yw ‘rheol’, sy’n awgrymu bod y rhestr o lyfrau sy’n ffurfio’r Beibl yn swyddogol.

Tasg


Esboniwch beth mae Cristnogion yn ei olygu pan maen nhw’n dweud bod awdurdod gan y Beibl.

Fodd bynnag, cafodd llyfrau’r Beibl Cristnogol eu hysgrifennu gan lawer o bobl o wahanol gefndiroedd diwylliannol dros lawer o ganrifoedd. Daeth y canon beiblaidd i fodolaeth drwy broses naturiol pan ddaeth Cristnogion i’r farn bod rhai llyfrau’n awdurdodol ac eraill ddim.


Yn yr unfed ganrif ar bymtheg OCC yn unig y llwyddodd grŵp o swyddogion yr Eglwys o’r enw Cyngor Trent i gadarnhau rhestr a threfn y canon beiblaidd yn y pen draw.


Er mwyn i lyfrau gael eu cynnwys yn y canon a’u derbyn fel ysgrythur Gristnogol, roedd rhaid iddyn nhw fodloni pedwar maen prawf.





•  Tarddiad apostolaidd – rhaid bod llyfr o’r Testament Newydd wedi’i ysgrifennu gan un o ddilynwyr Iesu yn y ganrif gyntaf, neu’n seiliedig ar ei ddysgeidiaeth.



•  Derbyniad cyffredinol – rhaid bod pob un o’r cymunedau Cristnogol cynnar a’r awdurdodau Iddewig (yn achos yr Hen Destament) wedi cytuno ar gynnwys y llyfr.



•  Defnydd litwrgaidd – rhaid bod Cristnogion cynnar wedi defnyddio’r llyfr wrth addoli.



•  Neges gyson – dylai pob llyfr gynnwys dysgeidiaeth sy’n cyd-fynd â dysgeidiaeth yr ysgrifeniadau Cristnogol eraill sydd wedi’u derbyn.





Yr hyn sy’n gwneud i’r ysgrythur Gristnogol fod yn sanctaidd yw’r gred bod Duw wedi arwain y dynion hynny a gadarnhaodd y rhestr derfynol ac awdurdodol o lyfrau’r Beibl wrth iddyn nhw wneud eu penderfyniadau. Felly, mae Cristnogion yn credu bod y Beibl yn gyflawn, o ran ei fod yn cynnwys y ddysgeidiaeth awdurdodol a roddodd Duw, heb ddim byd wedi’i ychwanegu a dim byd wedi’i dynnu.


Mae hyn yn cael ei bwysleisio yn llyfr Deuteronomium:




Yn awr, O Israel, gwrando ar y deddfau a’r cyfreithiau yr wyf yn eu dysgu i chi heddiw; cadwch hwy er mwyn ichwi gael byw a mynd i feddiannu’r wlad y mae’r Arglwydd, Duw eich tadau, yn ei rhoi ichwi. Peidiwch ag ychwanegu dim at yr hyn yr wyf yn ei orchymyn ichwi, nac ychwaith dynnu oddi wrtho, ond cadw at orchmynion yr Arglwydd eich Duw yr wyf fi yn eu gorchymyn ichwi.


(Deuteronomium 4.1–2)





Ysbrydoliaeth


Fel rydyn ni wedi’i weld, mae Cristnogaeth yn dysgu bod Duw wedi dylanwadu ar ysgrifenwyr llyfrau’r Beibl neu wedi eu harwain mewn rhyw ffordd fel mai Gair Duw yw eu hysgrifeniadau. Mae adnod yn y Testament Newydd yn dweud, ‘Y mae pob Ysgrythur wedi ei hysbrydoli gan Dduw.’ (2 Timotheus 3.16). Ystyr llythrennol y gair Groeg sy’n cael ei gyfieithu fel ‘wedi ei hysbrydoli gan Dduw’ yw ‘wedi ei hanadlu allan gan Dduw’. Mae hyn yn awgrymu bod y broses o drosglwyddo Gair Duw yn un ddwfn a phersonol lle rhoddodd Duw ei feddwl ym meddyliau’r awduron beiblaidd.


Gallai ysbrydoliaeth olygu un o dri pheth.





•  Arddywedodd Duw, air am air, y testun yr oedd yr awduron i fod i’w ysgrifennu.



•  Ysgrifennodd yr awduron yn eu harddull eu hunain, o dan ddylanwad eu cefndiroedd a’u diwylliannau personol, ond gwnaeth Duw yn siŵr eu bod yn ysgrifennu’r testun yr oedd ef eisiau iddyn nhw ei ysgrifennu.



•  Defnyddiodd yr awduron eu geiriau eu hunain i esbonio eu profiadau personol o Dduw.






Datguddiad

‘Y mae’r nefoedd yn adrodd gogoniant Duw; a’r ffurfafen yn mynegi gwaith ei ddwylo.’(Salm 19.1)





Mae datguddiad yn cyfeirio at ffyrdd y mae Duw yn ei ddatguddio ei hunan neu’n dangos ei bresenoldeb i bobl. Mae Cristnogion yn credu bod pawb yn ei greadigaeth yn gallu darganfod Duw, er enghraifft, ym mhrydferthwch byd natur. Datguddiad cyffredinol yw’r enw ar hyn. Ar y llaw arall, mae Cristnogion yn credu hefyd bod Duw yn ei ddatguddio ei hunan i unigolion yn uniongyrchol drwy brofiadau ysbrydol. Datguddiad arbennig yw’r enw ar hyn.

Cysyniad Allweddol


Datguddiad Duw yn ei wneud ei hunan yn hysbys i’r ddynoliaeth; er enghraifft, trwy’r Beibl.

Mae ysbrydoliaeth ddwyfol yr ysgrythur yn golygu bod Duw wedi cymryd rhan weithredol wrth gynhyrchu’r Beibl. Rywsut mae Duw wedi cyfathrebu â phobl unigol ac mae wedi cyfrannu i’r hyn sydd gan y Beibl i’w ddweud. Mae hyn yn fath o ddatguddiad arbennig.


Hefyd mae’n fath o ddatguddiad cyffredinol, gan ei fod yn ffordd i Dduw ddangos ei bresenoldeb i’r holl bobloedd.

Tasg


Esboniwch y gwahaniaeth rhwng datguddiad cyffredinol a phenodol gyda chyfeiriad at y Beibl.

Y Beibl fel casgliad o ysgrifeniadau gan fodau dynol


Cafodd y Beibl ei ysgrifennu dros nifer o ganrifoedd gan bobl o amrywiaeth o gyd-destunau cymdeithasol, gwleidyddol a diwylliannol. Roedd gan bob un o’r ysgrifenwyr ei resymau ei hunan dros ysgrifennu a’i amcanion ei hunan. Mae dadansoddi cyd-destunau hanesyddol a chymdeithasol yr awduron beiblaidd yn gallu ein helpu i ddeall eu hysgrifeniadau’n well. Beirniadaeth hanesyddol yw’r enw ar y math hwn o archwilio testunau beiblaidd. Yn y cyd-destun hwn, dydy’r gair ‘beirniadaeth’ ddim yn golygu ‘beirniadu’. Yn hytrach mae’n golygu bod pobl yn gallu archwilio testunau beiblaidd mewn ffordd academaidd, yn union fel maen nhw’n gallu astudio testunau hynafol eraill.


Nod cyffredinol beirniadaeth hanesyddol yw ceisio darganfod yr ystyr yr oedd yr awdur gwreiddiol yn bwriadu ei roi i’w destun yn ei gyfnod ac yn ei le. Yn fwy penodol, mae’n ceisio ateb cwestiynau fel:





•  Pwy ysgrifennodd y testun? (AWDURAETH)



•  Pam cafodd y testun ei ysgrifennu? (BWRIAD YR AWDUR)



•  I bwy y cafodd y testun ei ysgrifennu? (CYNULLEIDFA)



•  Beth arall oedd yn digwydd ar yr adeg y cafodd ei ysgrifennu? (CYD-DESTUN)



•  Ym mha ddiwylliant y cafodd ei ysgrifennu? (CYMDEITHAS)

Enghreifftiau o ganlyniadau beirniadaeth hanesyddol





•  Roedd ysgolheigion beiblaidd yn ymwybodol bod tair o’r pedair efengyl yn cynnwys rhannau a oedd yn debyg iawn ac, mewn rhai achosion, yn union yr un fath. Llwyddodd beirniadaeth hanesyddol i ddangos ei bod hi’n debygol mai Efengyl Marc oedd y gyntaf i gael ei hysgrifennu a bod Mathew a Luc wedi copïo rhannau ohoni i’w hanesion nhw. Ond dydy peth deunydd sy’n gyffredin i Mathew a Luc ddim yn ymddangos yn Marc. Felly rhaid bod ffynhonnell arall o wybodaeth wedi bod gan Mathew a Luc, casgliad o ddywediadau Iesu siŵr o fod, yr aethon nhw ati i’w cynnwys.



•  Mae beirniadaeth hanesyddol wedi archwilio nodau ysgrifenwyr yr efengylau, yn seiliedig ar bwy oedden nhw a phwy oedd eu cynulleidfaoedd. Er enghraifft, Cristion o’r traddodiad Iddewig oedd awdur Efengyl Mathew. Buodd yn ysgrifennu rhwng 80 a 90OCC at Gristnogion Iddewig yn Syria a oedd yn cael eu gwthio allan o’u cymunedau gan arweinwyr Iddewig. Mae Mathew yn pwysleisio Iddewiaeth Iesu – ei linach o’r Brenin Dafydd ac Abraham. Mae’n cyflwyno Iesu fel y Meseia, Brenin yr Iddewon. Ei bwrpas yw dangos i’w ddarllenwyr fod Iesu’n gwireddu proffwydoliaeth yr Hen Destament.



•  Mae Paul, yn ei lythyr at Gristnogion yn Rhufain, fel petai’n awgrymu bod cyfunrywioldeb yn bechod. Mae rhai beirniaid hanesyddol wedi edrych ar ddefnydd Paul o iaith yng nghyd-destun y byd-olwg Rhufeinig ar y pryd. Doedd Rhufeiniaid yn y ganrif gyntaf ddim yn ystyried bod rhywioldeb yn nodwedd ar hunaniaeth bersonol; doedd pobl ddim yn cael eu hystyried yn hoyw neu’n heterorywiol. Yn hytrach na bod cyfunrywioldeb yn cael ei weld fel cyfeiriadedd rhywiol penodol, roedd yn cael ei ystyried yn enghraifft o ormodedd rhywiol a diffyg hunanddisgyblaeth. Felly efallai nad oedd Paul yn beirniadu pobl am fod yn hoyw, ond am fod heb hunanddisgyblaeth.

Dydy hi ddim yn syndod bod beirniadaeth feiblaidd yn bwnc llosg ymhlith Cristnogion. Mae rhai’n honni ei fod yn ddull ysgolheigaidd ac academaidd gadarn o ddadansoddi testunau cymhleth, ond mae eraill a fyddai’n dweud nad ydy hi’n briodol cymhwyso dulliau seciwlar i ysgrifeniadau sydd wedi’u hysbrydoli gan Dduw.

Tasg


Rhaid i ni beidio ag anghofio byth fod Gair Duw yn trosgynnu amser. Mae safbwyntiau dynol yn mynd ac yn dod. Bydd yr hyn sy’n fodern iawn heddiw yn hen ffasiwn iawn yfory. Ar y llaw arall, Gair bywyd tragwyddol yw Gair Duw, mae’n cynnal tragwyddoldeb ynddo ac mae’n ddilys am byth.


Y Pab Bened XVI, Cyfweliad â’r Pab am Sant Jerome, 7 Tachwedd 2007


Esboniwch safbwynt y Pab Bened ar feirniadaeth hanesyddol.

Sut mae’r Beibl yn cael ei ddefnyddio



Ffyrdd o’i ddefnyddio/defnyddioldeb


Ysgrifennodd Sant Paul lythyr at Timotheus, ei ffrind a’i gydweithiwr, i’w annog i fod yn gryf yn ei ffydd. Ynddo, mae’n dweud y bydd gwybodaeth Timotheus o’r ysgrythur sanctaidd yn ei helpu gan y bydd yn rhoi doethineb iddo. Mae’n mynd rhagddo i ddweud:




Y mae pob Ysgrythur wedi ei hysbrydoli gan Dduw ac yn fuddiol i hyfforddi, a cheryddu, a chywiro, a disgyblu mewn cyfiawnder. Felly y darperir dyn Duw â chyfiawn ddarpariaeth ar gyfer pob math o weithredoedd da.


(2 Timotheus 3.16–17)





Rydyn ni wedi gweld mai ystyr llythrennol ‘wedi’i hysbrydoli gan Dduw’ yw bod yr ysgrythur yn cael ei hanadlu allan gan Dduw i feddwl ysgrifennwr dynol; Duw sy’n ysbrydoli’r hyn sy’n cael ei ysgrifennu. Mae gweddill y darn yn esbonio pam mae’r ysgrythur (hynny yw, y Beibl) yn ddefnyddiol a sut mae’n bosibl ei ddefnyddio.


Addysgu


I Gristnogion, mae’r Beibl yn cynnwys atebion i’r cwestiynau eithaf, fel:





•  Oes duw?



•  Sut un yw Duw?



•  Oes pwrpas i fywyd?



•  Beth yw ystyr bywyd?



•  Pam mae bywyd yn cynnwys dioddefaint?



•  Beth yw marwolaeth?



•  Beth sy’n digwydd y tu hwnt i farwolaeth?





Felly, mae’r Beibl yn addysgu Cristnogion am eu ffydd ac yn galluogi eraill i ddysgu am gredoau Cristnogol.


Ceryddu


Ystyr ceryddu yw dangos diffygion. Mae’r Beibl yn cynnwys dysgeidiaeth am foeseg, gwerthoedd, ymddygiad a byw cymdeithasol. Mae’n disgrifio canlyniadau methu gwireddu disgwyliadau Duw. Mae’r Beibl yn galluogi Cristnogion i ddangos tosturi tuag at eraill drwy dynnu sylw at bechod pan fyddan nhw’n ei weld a thrwy eu hannog nhw i’w osgoi. Wrth wneud hynny, gall Cristnogion adnabod eu diffygion eu hunain a chymryd camau i’w goresgyn.


Cywiro


Nid disgrifio pechod a’i ganlyniadau’n unig mae’r Beibl yn ei wneud. Mae’n esbonio hefyd sut gall pobl addasu eu hagwedd a newid eu hymddygiad i fodloni disgwyliadau Duw. Yn y bôn, mae’r Beibl yn adrodd y stori am sut torrodd pobl ymddiriedaeth Duw a sut gallan nhw gywiro eu perthynas ag ef.


Hyfforddi mewn cyfiawnder


Mae Cristnogion yn credu eu bod yn gallu cael perthynas bersonol â Duw. Mae’r Beibl yn addysgu bod Duw, creawdwr popeth byw, fel tad. Fel y cyfryw, mae ganddo rôl fel rhiant o ran addysgu pobl sut i fwrw ati yn eu bywyd, rheoli perthnasoedd, gwneud penderfyniadau doeth ac ymdopi pan fydd pethau’n mynd o chwith. Mae Cristnogion yn credu ei fod yn gwneud hyn drwy ei ysgrythur sanctaidd.


Canlyniad defnyddio’r Beibl fel hyn, yn ôl Paul, yw, ‘Felly y darperir dyn Duw â chyfiawn ddarpariaeth ar gyfer pob math o weithredoedd da.’ Mewn geiriau eraill, mae Cristnogion yn credu bod y Beibl yn cynnwys y ddysgeidiaeth gyflawn y mae ei hangen ar berson i feddwl a gweithredu yn y byd fel mae Duw eisiau iddo wneud.


Cyfraith absoliwt


Ystyr y gair ‘testament’ yw cyfamod, neu gontract. Mae Cristnogion yn disgrifio’r Beibl Iddewig fel yr Hen Destament oherwydd mae’n cynnwys y contract a wnaeth Duw gyda’r hen Iddewon. Roedd y contract hwn yn dweud y byddai Duw yn eu hamddiffyn nhw os oedden nhw’n ufuddhau i’w orchmynion.


Mae cyfreithiau’r Hen Destament mewn dau gategori.





•  Cyfraith achos neu gyfreithiau caswistaidd yw’r rhan fwyaf ohonyn nhw. Cyfreithiau amodol yw’r rhain; maen nhw’n disgrifio amgylchiadau neu achosion penodol a’u canlyniadau. Maen nhw’n berthnasol i bobl yn yr amgylchiadau hynny’n unig. Er enghraifft, ‘Pan fenthyci arian i unrhyw un o’m pobl sy’n dlawd yn eich plith, paid ag ymddwyn tuag ato fel y gwna’r echwynnwr, a phaid â mynnu llog ganddo.’ (Exodus 22.25). Mae’r gyfraith hon yn berthnasol i arian sy’n cael ei fenthyg i bobl dlawd iawn. Mae’n bosibl codi llog ar bobl eraill.



•  Mae rhai cyfreithiau yn yr Hen Destament yn absoliwt a’r enw arnyn nhw yw Cyfraith Apodictaidd. Gorchmynion uniongyrchol yw’r rhain sy’n berthnasol i bawb. Mae’r Deg Gorchymyn yn enghreifftiau o gyfraith apodictaidd, er enghraifft, ‘Na ladd.’ (Exodus 20.13). Mae hyn yn berthnasol i bawb.

Mae cyfreithiau beiblaidd wedi’u cynnwys yn yr Hen Destament. Y Torah yw enw’r Iddewon arno.





Mae Cristnogaeth yn addysgu bod y Testament Newydd yn disodli’r cytundeb a oedd gan yr Iddewon â Duw a’i fod yn gontract newydd. Perthynas newydd yw hon sydd gan Dduw â’r holl bobloedd, nid ag Iddewon yn unig. Beth am yr Hen Destament, felly? Mae cofnod bod yr Iesu wedi dweud:




Peidiwch â thybio i mi ddod i ddileu’r Gyfraith na’r proffwydi; ni ddeuthum i ddileu ond i gyflawni.


(Mathew 5.17)





Ydy hyn yn golygu nad oes rhaid i Gristnogion ddilyn cyfreithiau’r Hen Destament? Mae Cristnogion yn credu bod y gyfraith gaswistaidd, sy’n cynnwys defodau ac achosion sifil Iddewig yn bennaf, yn berthnasol i Iddewon yn unig. Fodd bynnag, mae’r gyfraith apodictaidd (er enghraifft, y Deg Gorchymyn) yn berthnasol i bawb, gan gynnwys Cristnogion, er gwaethaf y berthynas newydd sydd ganddyn nhw â Duw.


Arweiniad


Mae Cristnogion yn credu bod Duw nid yn unig yn dweud bod rhaid iddyn nhw fyw mewn ffordd arbennig, ond ei fod yn rhoi arweiniad iddyn nhw ynghylch sut i wneud hynny:




Y mae ein Duw ni am byth bythoedd; fe’n harwain yn dragywydd.


(Salm 48.14)





Mae’r Beibl ei hunan yn dysgu bod ysbryd Duw yn trosglwyddo ei arweiniad a bod yr ysgrythur sanctaidd yn rhoi gwybod amdano.




Derbyniwch iachawdwriaeth yn helm, a’r Ysbryd, sef gair Duw, yn gleddyf.


(Effesiaid 6.17)





Mae peth o ddysgeidiaeth y Beibl yn gyffredinol ac yn rhoi arweiniad cyffredinol ynghylch sut mae byw. Er enghraifft, mae’r Beibl yn dweud y dylai pobl garu Duw a’u cyd-ddyn (gan gynnwys eu gelynion), addoli Duw a rhoi diolch iddo, bwydo’r tlawd, ceisio cyfiawnder i’r rhai o dan ormes, bod yn ffyddlon i’w partneriaid priodas ac ati.


Fodd bynnag, yn aml dydy’r Beibl ddim yn rhoi cyfarwyddyd penodol ynghylch sut mae ymddwyn mewn amgylchiadau penodol. Mae Cristnogion yn credu bod Ysbryd Glân Duw yn dal i weithio drwyddyn nhw drwy roi’r nerth iddyn nhw gymhwyso dysgeidiaeth y Beibl i sefyllfaoedd penodol. Yn ei lythyr at Gristnogion yn Rhufain, ysgrifenna Paul:




… gadewch i Dduw eich trawsffurfio drwy adnewyddu eich meddwl, a’ch galluogi i ganfod beth yw ei ewyllys, beth sy’n dda a derbyniol a pherffaith yn ei olwg ef.


(Rhufeiniaid 12.2)





Mewn geiriau eraill, mae Cristnogaeth yn dysgu bod Duw yn newid sut mae pobl yn meddwl fel y gallan nhw wneud penderfyniadau doeth. Fel hyn, mae Duw yn cyfathrebu’n uniongyrchol â nhw drwy’r ysgrythur.


Defnydd wrth addoli


Mae llawer o Gristnogion yn darllen rhannau o’r Beibl yn breifat. Gallen nhw ddarllen astudiaethau neu esboniadau i’w helpu nhw i’w ddeall yn well a gallen nhw weddïo i gael dealltwriaeth fwy manwl. Yn ogystal, mae’r rhan fwyaf o’r enwadau Cristnogol yn defnyddio’r Beibl yn rhan ganolog o’r addoli cymunedol:





•  Mae gwasanaethau’r capel a’r eglwys yn aml yn cynnwys canu emynau, sy’n seiliedig ar rannau o’r Beibl.



•  Mae rhai capeli ac eglwysi’n arddangos posteri neu faneri o adnodau’r Beibl.



•  Fel arfer mae’r gweddïau’n seiliedig ar y Beibl.



•  Mae’r rhan fwyaf o bregethau’n seiliedig ar rannau o’r Beibl.



•  Mae rhai capeli ac eglwysi’n dilyn llithlyfr, amserlen o ddarlleniadau o’r Beibl ar gyfer pob dydd o’r flwyddyn.



•  Mewn capeli, mae’r Beibl yn cael ei roi ar y ddarllenfa o flaen y gynulleidfa i ddangos bod yr addoliad ar fin dechrau. Mae’r gynulleidfa’n sefyll o ran parch at Air Duw.



•  Mewn eglwysi Anglicanaidd a Chatholig, mae’r gynulleidfa’n sefyll pan mae’r Efengyl yn cael ei darllen.



•  Mae’n bosibl y bydd Cristnogion Uniongred yn cusanu’r Beibl o ran parch.

Defnyddio’r Beibl wrth addoli





Hefyd mae’r Beibl yn cael ei ddefnyddio mewn seremonïau penodol.


Bedydd


Gwasanaeth bedyddio yw’r bedydd lle mae’r baban yn cael ei enw bedydd (cyntaf). Fel arfer mae o leiaf un darlleniad o’r Beibl, ond mae hawl gan rieni’r baban i ddewis pa un. Os mai un darlleniad yn unig sydd, mae’n cael ei gymryd o’r efengylau fel arfer. Er enghraifft:




Yn y dyddiau hynny daeth Iesu o Nasareth Galilea, a bedyddiwyd ef yn Afon Iorddonen gan Ioan. Ac yna, wrth iddo godi allan o’r dŵr, gwelodd y nefoedd yn rhwygo’n agored a’r Ysbryd fel colomen yn disgyn arno. A daeth llais o’r nefoedd: ‘Ti yw fy Mab, yr Anwylyd; ynot ti yr wyf yn ymhyfrydu.’


(Marc 1.9–11)





Mae’r rhan hon yn dangos bedydd Iesu gan Ioan, ei gefnder. Mae’n dangos bod traddodiad bedydd yn dechrau gydag Iesu.


Yn ogystal, gall fod darlleniad sy’n egluro pwrpas bedydd a phwysigrwydd datblygu bywyd o ffydd, er enghraifft:




Edifarhewch, a bedyddier pob un ohonoch yn enw Iesu Grist er maddeuant eich pechodau, ac fe dderbyniwch yr Ysbryd Glân yn rhodd.


(Actau 2.38)





Mae bedydd, neu fedydd plentyn, yn nodi dechrau taith ysbrydol person drwy fywyd. Gall rhieni neu rieni bedydd brynu Beibl yn rhodd i’r plentyn, i roi arweiniad iddo wrth iddo dyfu. Gall ffrindiau a’r teulu roi llyfrau darluniau o straeon y Beibl i helpu gyda magwraeth Gristnogol y plentyn.

Mae llyfr darluniau o straeon y Beibl yn rhodd bedydd poblogaidd.





Priodas


Mae Litwrgi’r Gair yn gyfres o ddarlleniadau o’r Beibl sy’n digwydd yn ystod offeren Gatholig ac sy’n rhan o’r seremoni briodas Gatholig. Mae’n cynnwys tri darlleniad o’r Beibl sy’n esbonio dysgeidiaeth y Beibl a’r Eglwys am briodas: un (o ddewis o naw) o’r Hen Destament; un (o ddewis o 13) o’r Testament Newydd, un o lythyrau Paul fel arfer; ac un (o ddewis o 10) o’r efengylau. Mae parau’n cael eu hannog i ystyried pob un o’r darlleniadau er mwyn dewis y rhai mwyaf priodol i’w perthynas briodasol.


Mae’r darlleniadau poblogaidd yn cynnwys:


O’r Hen Destament




… ac o’r asen a gymerodd gwnaeth yr Arglwydd Dduw wraig, a daeth â hi at y dyn. A dywedodd y dyn, “Dyma hi! Asgwrn o’m hesgyrn, a chnawd o’m cnawd. Gelwir hi yn wraig, am mai o ŵr y cymerwyd hi.” Dyna pam y bydd dyn yn gadael ei dad a’i fam, ac yn glynu wrth ei wraig, a byddant yn un cnawd.


(Genesis 2.22–24)





O’r Testament Newydd




Bydded priodas mewn parch gan bawb, a’r gwely yn ddihalog, oherwydd bydd Duw yn barnu puteinwyr a godinebwyr. Byddwch yn ddiariangar yn eich dull o fyw; byddwch yn fodlon ar yr hyn sydd gennych. Oherwydd mae ef wedi dweud, ‘Ni’th adawaf fyth, ac ni chefnaf arnat ddim.’


(Hebreaid 13.4–5)





O’r efengylau




Gan hynny nid dau mohonynt mwyach, ond un cnawd. Felly, yr hyn a gysylltodd Duw, ni ddylai dyn ei wahanu.


(Mathew 19:6)





Mae enwadau eraill yn llai caeth o ran y dewis o ddarlleniadau o’r Beibl. Mae gan y rhan fwyaf restri o destunau sy’n cael eu hargymell (gan gynnwys ambell un o’r rhai sy’n cael eu defnyddio yn Litwrgi’r Gair yr Eglwys Gatholig), ond mae rhyddid i’r priodfab a’r briodferch ddewis unrhyw ran sydd ag ystyr arbennig iddyn nhw.


Angladdau


Mae Cristnogaeth yn dysgu mai Duw sy’n rheoli bywyd a marwolaeth. Mae hyn yn cael ei adlewyrchu mewn rhai rhannau o’r Beibl sy’n cael eu darllen ar goedd mewn gwasanaethau angladd. Er enghraifft:




Dywedodd Iesu … ‘Myfi yw’r atgyfodiad a’r bywyd. Pwy bynnag sy’n credu ynof fi, er iddo farw, fe fydd byw; a phob un sy’n byw ac yn credu ynof fi, ni bydd marw byth.’


(Ioan 11.25–26)





Mae’n bosibl darllen rhannau o’r Beibl sy’n rhoi cysur i’r galarwyr hefyd. Er enghraifft:




Er imi gerdded trwy ddyffryn tywyll du, nid ofnaf unrhyw niwed oherwydd yr wyt ti gyda mi, a’th wialen a’th ffon yn fy nghysuro.


(Salm 23.4)

Tasg


Esboniwch sut a pham mae’r Beibl yn cael ei ddefnyddio mewn addoliad Cristnogol.

Dehongli’r Beibl


Er byddai’r rhan fwyaf o Gristnogion yn disgrifio’r Beibl fel Gair Duw, o ran bod Duw, rywsut, wedi dylanwadu ar ei gynnwys i raddau llai neu fwy, dydyn nhw ddim yn gallu cytuno ar ystyr hyn. Oherwydd hyn, mae Cristnogion gwahanol yn dehongli dysgeidiaeth y Beibl ar faterion athronyddol a moesegol yn wahanol. Dyma pam mae cymaint o amrywiaeth o gred Gristnogol.


Yn y bôn, mae pedair ffordd o ddehongli ysgrifeniadau beiblaidd:





•  llythrennol



•  ceidwadol



•  symbolaidd



•  mytholegol.

Mae gan Gristnogion wahanol gredoau ynghylch sut dylai’r Beibl gael ei ddehongli. Oes angen iddo gael ei addasu i fod yn berthnasol i’r gymdeithas fodern neu ai Gair uniongyrchol Duw ydyw, y dylai Cristnogion ei ddilyn bob amser?





Llythrennol


Llythrenoliaeth yw’r safbwynt bod y Beibl yn cynnwys union eiriau Duw. Mae hyn yn golygu bod rhaid i’r Beibl gael ei gymryd yn llythrennol ac nad yw bodau dynol yn gallu ei ddehongli. Mae llythrenolwyr yn credu bod popeth am y Beibl wedi’i ysgrifennu’n fanwl ac yn fwriadol gan Dduw. Mae popeth yn gywir – trefn gronolegol, cosmoleg, bioleg, naratif – a does dim byd yn anghywir.


Mae hyn yn golygu bod hanesion beiblaidd yn cael blaenoriaeth dros wyddoniaeth. Felly, er enghraifft, mae llythrenoliaeth yn credu bod Duw wedi creu’r bydysawd o ddim byd mewn chwe diwrnod; bod Duw wedi creu un dyn o’r pridd a menyw o’i asen; bod y dyn a’r fenyw wedi anufuddhau i Dduw ac wedi’u hanfon allan o Ardd Eden; bod llifogydd wedi dod dros y byd, gan ladd pob bywyd dynol heblaw am Noa a’i deulu; bod Iesu wedi gwneud gwyrthiau; a bod Iesu wedi codi o’r meirw.


Ceidwadol


Mae ceidwadwyr yn credu bod y Beibl yn wir ac yn gywir wrth gyflwyno gweledigaeth, nodau a disgwyliadau Duw ar gyfer bodau dynol. Yn nechrau’r 1960au, cyflwynodd Ail Gyngor y Fatican yr Eglwys Gatholig safbwynt ceidwadol ar ysbrydoliaeth feiblaidd nad oedd yn cefnogi llythrenoliaeth.




Wrth gyfansoddi’r llyfrau sanctaidd, dewisodd Duw ddynion ac wrth iddyn nhw weithio Iddo, defnyddion nhw eu nerth a’u gallu, felly gydag Ef yn gweithredu ynddyn nhw a thrwyddyn nhw, rhoddon nhw ar ddu a gwyn, fel gwir awduron, yr holl bethau yr oedd Ef eu heisiau a’r pethau hynny’n unig.


Gan fod rhaid credu i bopeth sydd wedi’i ddatgan gan yr awduron ysbrydoledig neu’r ysgrifenwyr sanctaidd gael ei ddatgan gan yr Ysbryd Glân, mae’n dilyn bod rhaid cydnabod bod llyfrau’r Ysgrythur yn addysgu’n gadarn, yn ffyddlon ac yn gywir y gwirionedd yr oedd Duw eisiau ei roi mewn ysgrifeniadau sanctaidd er lles iachawdwriaeth.


(Dei Verbum, Pennod III §11)





Felly, y farn geidwadol yw mai awduron dynol a ysgrifennodd y Beibl, gan ddefnyddio eu nerth a’u gallu dynol, ond iddyn nhw ysgrifennu’r hyn yr oedd Duw eisiau iddyn nhw ei ysgrifennu’n unig. Felly, mae angen dehongli’r Beibl er mwyn deall ystyr cywir y testun:




Fodd bynnag, gan fod Duw yn llefaru yn yr ysgrythur sanctaidd drwy ddynion fel mae pobl yn llefaru, dylai dehonglwr yr ysgrythur sanctaidd, er mwyn gweld yn glir yr hyn yr oedd Duw eisiau ei gyfathrebu i ni, ymchwilio’n ofalus i’r ystyr yr oedd yr ysgrifenwyr sanctaidd yn ei fwriadu mewn gwirionedd, a’r hyn yr oedd Duw eisiau ei ddangos drwy gyfrwng eu geiriau.


(Dei Verbum, Pennod III §12)





Felly dydy Cristnogion ceidwadol ddim yn credu bod y bydysawd wedi’i greu’n llythrennol mewn chwe diwrnod ac maen nhw’n credu mai cynnyrch esblygiad yw bodau dynol. Bydden nhw’n derbyn safbwyntiau gwyddonol ar y creu, ond yn chwilio am negeseuon a gwirioneddau Cristnogol: Duw a greodd y bydysawd; bodau dynol oedd uchafbwynt y creu; mae bodau dynol yn rheoli’r byd ar ran Duw; torrodd anufudd-dod dynol eu perthynas o ymddiriedaeth â Duw; ac yn y blaen.


Symbolaidd


Mae’r rhai sy’n ffafrio dehongliad symbolaidd o’r Beibl yn credu bod gan y Beibl haenau o ystyr sydd â phwysigrwydd ysbrydol yn hytrach na phwysigrwydd llythrennol. Er enghraifft, dydy hi ddim yn bwysig p’un a adeiladodd Noa arch mewn gwirionedd i oroesi’r llifogydd byd-eang ai peidio. Pwysigrwydd y stori yw ei neges am farn a gras: bod Duw yn casáu pechod ac yn caru ei greadigaeth. Wrth gwrs, gall fod rhai ffeithiau hanesyddol yn y Beibl, ond, i’r dehonglydd symbolaidd, yn eu hystyr mae eu harwyddocâd.


Bydd dehonglwyr symbolaidd yn canolbwyntio ar gysylltiadau symbolaidd rhwng naratifau beiblaidd gwahanol.


Yn olaf, mae dehongliad symbolaidd yn dadansoddi ystyron storïau a damhegion yn y Beibl. Felly, er enghraifft, efallai fod Iesu wedi iacháu person gwahanglwyfus neu efallai na wnaeth. Ond arwyddocâd y stori yw bod y gwahanglwyfus yn anghyffyrddedigion ac yn alltudion, a bod Iesu, drwy gyffwrdd â’r dyn, wedi dangos sut dylen nhw gael eu trin; gyda pharch a thosturi.


Felly hefyd, gallai rhywun sy’n dehongli’r Beibl mewn ffordd symbolaidd ddadlau efallai fod Iesu wedi iacháu’r dyn dall neu wedi troi dŵr yn win mewn gwirionedd, neu efallai na wnaeth. Ond yn yr ystyr mae gwir arwyddocâd y stori, er enghraifft, fod Iesu wedi cyflawni proffwydoliaeth yr Hen Destament y byddai’r Meseia’n dod ‘i agor llygaid y deillion, i arwain caethion allan o’r carchar’.


Felly, dydy’r rhai sy’n dehongli’r Beibl yn symbolaidd ddim yn credu bod Duw wedi arddweud ei eiriau wrth yr ysgrifenwyr; ysgrifennon nhw ei neges yn eu harddull eu hunain a gyda’u bwriad eu hunain.


Myth beiblaidd


Mae’r rhan fwyaf o Gristnogion yn derbyn bod y Beibl wedi’i ysgrifennu gan ddynion mewn oes gyn-wyddonol, a bod llawer ohonyn nhw wedi mynd ati i addasu storïau o ddiwylliannau eraill i’w pwrpas eu hunain. Drwy’r ysgrifeniadau cyntefig hyn, ceision nhw fynegi eu dealltwriaeth o natur y bydysawd a’u credoau am y rhan y mae Duw yn ei chwarae ynddo.


Felly mae’r rhai sy’n dehongli’r Beibl drwy fyth beiblaidd yn cydnabod nad oes gan stori creu’r bydysawd, er enghraifft, unrhyw hygrededd gwyddonol a’i bod hi’n hollol anghywir. Mae llawer o’r mythau wedi’u benthyg o wareiddiadau cynharach. Er enghraifft, mae stori’r Dilyw yn Epig Gilamesh, cerdd o Swmeria. Felly hefyd, mae traddodiadau crefyddol eraill yn cynnwys storïau am wyrthiau a digwyddiadau goruwchnaturiol sydd yn y Beibl hefyd.


Byddai’r rhai sy’n dehongli’r Beibl yn fytholegol yn dweud bod dehongliad llythrennol yn rhy gul. Nid yn unig y mae’n gwneud i’r gred Gristnogol edrych yn hurt yn yr oes wyddonol, mae’n cyfyngu gweithredoedd Duw yn y byd i ddigwyddiadau hanesyddol. Drwy ddehongli’r Beibl yn fwy rhyddfrydol, mae’n bosibl gweld bod dysgeidiaeth y Beibl yn berthnasol ym mhob man ar bob adeg.

Dehongliadau o’r Beibl – crynodeb


Llythrennol





•  Duw ysgrifennodd y Beibl, nid bodau dynol (er iddo ei ysgrifennu drwy gyfrwng bodau dynol).



•  Dydy’r Beibl ddim yn cynnwys unrhyw wallau ac mae’n ffeithiol gywir.



•  Mae hanesion beiblaidd yn cael blaenoriaeth dros wyddoniaeth.





Ceidwadol





•  Mae’r Beibl yn cynnwys geiriau Duw drwy fodau dynol.



•  Mae angen dehongli’r Beibl yn ofalus er mwyn gweld y tu ôl i’r cyd-destunau hanesyddol a diwylliannol lle cafodd ei ysgrifennu.



•  Mae gwirioneddau Duw wedi’u datguddio yn y Beibl yn ôl ei fwriad.





Symbolaidd





•  Mae ystyr symbolaidd testunau beiblaidd yn fwy pwysig na’u hystyr llythrennol.



•  Mae ystyr symbolaidd yn datguddio dysgeidiaeth Duw.



•  Gall y ddysgeidiaeth fod yn ysbrydol neu’n foesol, ond nid yn wyddonol.





Myth beiblaidd





•  Pobl gyntefig a ysgrifennodd y Beibl mewn oes gyn-wyddonol.



•  Mae llawer o naratifau beiblaidd yn dod o ddiwylliannau cynharach.



•  Mae dehongliad mytholegol o’r Beibl yn gwneud i ddysgeidiaeth Gristnogol fod yn un gyffredinol, nid yn un sydd wedi’i chyfyngu i hanes.

Y Beibl a ffynonellau awdurdod eraill



Ystyr awdurdod y Beibl, i Gristnogion, yw ei fod yn ffynhonnell doethineb ddibynadwy a chredadwy. Felly maen nhw’n ei ddefnyddio’n ganllaw wrth wneud penderfyniadau ynghylch materion moesol neu wrth reoli perthnasoedd. Fodd bynnag, dydy’r Beibl ddim yn sôn am lawer o broblemau’r unfed ganrif ar hugain ac mae’n rhaid i Gristnogion ddehongli’r wybodaeth sydd ganddyn nhw yn y ffordd orau y gallan nhw.


Er enghraifft, dydy’r Beibl ddim yn dweud dim byd am erthyliad. Fodd bynnag, mae ganddo ddigon i’w ddweud am sancteiddrwydd bywyd, am y ffaith mai Duw a’i creodd, am gariad Duw at bob unigolyn ac am y ffaith fod cymryd bywyd yn anghywir. Byddai Cristnogion yn defnyddio’r rhannau hyn i’w helpu i lunio barn am erthyliad, ond mae’n debygol hefyd y bydden nhw’n troi at ffynonellau awdurdod eraill, hefyd. Fydd pob un o’r rhain ddim yn grefyddol.


Cydwybod




Pan yw Cenhedloedd sydd heb y Gyfraith yn cadw gofynion y Gyfraith wrth reddf, y maent, gan eu bod heb y Gyfraith, yn gyfraith iddynt eu hunain. Y maent yn dangos bod yr hyn a ofynnir gan y Gyfraith wedi ei ysgrifennu yn eu calonnau, gan fod eu cydwybod yn cyd-dystiolaethu â’r Gyfraith, a’u meddyliau wedithiau’n cyhuddo ac weithiau, hefyd, yn amddiffyn.


(Rhufeiniaid 2.14–15)





Dydy cenedl-ddynion ddim wedi cael eu magu yn y traddodiadau Iddewig felly efallai nad ydyn nhw’n gwybod am gyfreithiau’r Hen Destament. Serch hynny, mae Paul yn dweud bod rhai cenedl-ddynion yn dilyn y cyfreithiau hyn ‘wrth reddf’; maen nhw fel petaen nhw’n gwybod y cyfreithiau hyn o’u rhan eu hunain, er na chafodd y cyfreithiau eu dysgu iddyn nhw (‘y maent, gan eu bod heb y Gyfraith, yn gyfraith iddynt eu hunain’). Mae fel petaen nhw ‘wedi’u hysgrifennu ar eu calonnau’, felly maen nhw’n gwybod a ydyn nhw’n ymddwyn yn gywir neu’n anghywir.


Mewn geiriau eraill, mae Paul yn dweud mai gwybodaeth o gyfreithiau Duw wedi’i gosod ym meddwl person gan Dduw yw ei gydwybod mewn gwirionedd, sef y ddealltwriaeth gynhenid o’r hyn sy’n gywir ac yn anghywir.


Felly, mae llawer o feddylwyr Cristnogol yn credu mai’r gydwybod yw’r awdurdod uchaf wrth benderfynu’r hyn sy’n dda neu’n ddrwg, yn gywir neu’n anghywir. Honnodd y Pab Ioan Paul II fod y gydwybod yn ganllaw ‘anffaeledig’; dydy hi byth yn anghywir:




Mae’r gydwybod unigol yn cael statws tribiwnlys goruchaf dyfarniad moesol sy’n rhoi penderfyniadau pendant ac anffaeledig am ddaioni a drygioni.


(Ioan Paul II, Veritatis Splendor, 1993)





Disgrifiodd Ail Gyngor y Fatican yr Eglwys Gatholig Rufeinig y gydwybod fel llais Duw:




Mae gan ddyn gyfraith wedi’i hysgrifennu gan Dduw yn ei galon; ufuddhau iddi yw urddas gwirioneddol dyn; yn ôl hon y bydd yn cael ei farnu. Y gydwybod yw craidd a noddfa fwyaf cyfrinachol dyn. Yno mae ar ei ben ei hunan gyda Duw, y mae ei lais yn atseinio yn ei ddyfnderoedd.


(Vatican II, Gaudium et spes §1, 1965)







[image: ]


Tasg





1  Esboniwch yr hyn yr oedd Ioan Paul II yn ei gredu am y gydwybod.



2  Ydych chi’n cytuno? Rhowch resymau dros eich ateb.

Teulu




Mae’r teulu’n dal i fod yn uned barhaol ac angenrheidiol o fywyd cymdeithasol a phersonol. Dyma’r brif ffordd y mae Duw yn bwriadu i’w blant rannu mewn bywyd a phrofiad cyffredin.


(Y Gynhadledd Fethodistaidd, Dealltwriaeth Gristnogol o Fywyd Teuluol, y Person Sengl a Phriodas, 1992)





Mae Cristnogion yn credu y dylai plant gael eu magu mewn teulu cariadus, sydd wedi’i sylfaenu ar briodas ac sy’n dilyn dysgeidiaeth a gwerthoedd Cristnogol. Mae hyn oherwydd eu bod nhw’n credu bod priodas wedi’i rhoi gan Dduw i fodau dynol yn unig fel y gallan nhw gael plant a’u magu i garu Duw. Mae hyn yn golygu y dylai rhieni hyfforddi eu plant yn y safonau moesol sy’n cael eu mynegi yn y Beibl. Dylen nhw fod yn enghreifftiau o fyw bywyd Cristnogol, yn magu eu plant i brofi ac arfer cariad a maddeuant.

Tasg


Mae’r teulu’n aml yn cael ei ddisgrifio fel uned sylfaenol y gymdeithas. Beth yw ystyr hyn, yn eich barn chi? Beth allai fod yn safbwynt Cristnogol?

Rheswm




Mae rheswm mewn dyn yn eithaf tebyg i Dduw yn y byd.


(Thomas Aquinas, Opuscule II, De Regno)





Roedd Thomas Aquinas, athronydd Cristnogol o’r drydedd ganrif ar ddeg, yn credu mai gallu naturiol wedi’i roi gan Dduw yw cydwybod er mwyn gwahaniaethu rhwng yr hyn sy’n gywir ac yn anghywir. Fodd bynnag, roedd yn credu nad yw hi’n hollol ddibynadwy. Weithiau mae pobl yn gwneud y peth anghywir pan maen nhw’n credu eu bod nhw’n gwneud daioni.


Felly dywedodd Aquinas fod angen rhoi’r gydwybod ar waith gan ddefnyddio rheswm: mae angen i bobl ystyried yr hyn y mae eu cydwybod yn ei ddweud wrthyn nhw a chanlyniadau tebygol gwahanol ddulliau gweithredu.

Cysyniad Allweddol


Rheswm Proses o feddwl yn rhesymegol; y gallu i feddwl mewn modd rhesymegol. Ffurfio barn a safbwyntiau trwy ystyriaeth resymol sy’n seiliedig ar dystiolaeth.

Cymdeithas


Mae llawer o bobl yn credu bod gan Gristnogaeth lai a llai o ddylanwad ar syniadau moesol y gymdeithas yn y Deyrnas Unedig heddiw. Mae gan strwythurau gwleidyddol fwy o awdurdod na rhai crefyddol ac mae gan y byd-olwg gwyddonol fwy o ddylanwad nag un ysbrydol. Mae rhai Cristnogion yn credu bod dylanwad gwleidyddiaeth a gwyddoniaeth ar y gymdeithas yn tanseilio dysgeidiaeth Gristnogol mewn gwirionedd.


Ar y llaw arall, mae enghreifftiau o ddysgeidiaethau Cristnogol sy’n dal i ddylanwadu ar y gymdeithas:





•  Mae Aelodau Seneddol ac aelodau Tŷ’r Arglwyddi’n tyngu llw teyrngarwch i’r brenin neu’r frenhines a gallan nhw wneud hynny ar y Beibl.



•  Pan fydd argyfwng, efallai bydd pobl sydd heb fod â llawer o gysylltiad â Christnogaeth cyn hynny’n troi at ddysgeidiaeth y Beibl i gael cysur.



•  Mae gwerthoedd Cristnogol, fel sancteiddrwydd bywyd, yn effeithio’n fawr ar benderfyniadau gwleidyddol ar faterion moesol.

Mae pobl yn aml yn troi at grefydd pan maen nhw mewn amgylchiadau anodd. Cafodd y poster hwn ei roi er cof am ddioddefwyr y bomio yn Arena Manceinion yn 2017.





Sefyllfaoedd


Rydyn ni wedi gweld nad yw’r Beibl, a ysgrifennwyd dros 2,000 o flynyddoedd yn ôl, yn gwneud datganiadau ar bob sefyllfa foesol. Yn ogystal, mae rhai Cristnogion yn credu nad yw dilyn y cyfreithiau moesol sydd yn y Beibl, er enghraifft y Deg Gorchymyn, yn unig, yn ddigon da. Mae’r gorchmynion hyn yn addysgu pobl i osgoi gwneud drygioni, ond dydyn nhw ddim yn annog pobl i fod yn dda yn benodol. Bydden nhw’n dweud bod Iesu, yn y Testament Newydd, yn rhoi patrwm i’r bywyd Cristnogol a’i fod yn seiliedig ar gariad (agape).


System foesegol wedi’i datblygu o fewn Cristnogaeth yw moeseg sefyllfa. Mae’n dweud y dylai person, ym mhob sefyllfa unigol, benderfynu ar y dull gweithredu mwyaf cariadus.




Mae pob cyfraith a rheol ac egwyddor a delfryd a norm, yn amodol yn unig, maen nhw’n ddilys yn unig os ydyn nhw’n digwydd gwasanaethu cariad.


(Joseph Fletcher, Situation Ethics: The New Morality, 1966)





Er enghraifft, mae un o’r Deg Gorchymyn yn dweud bod llofruddio’n anghywir. Byddai sefyllfaolwr, er ei fod yn cytuno â’r egwyddor cyffredinol, yn dweud y gall fod eithriadau, yn dibynnu ar amgylchiadau. Gall saethu lladdwr cyfresol fod yn ddull gweithredu derbyniol er mwyn atal rhagor o farwolaethau.


Cyfraith Sifil


Mae’r Gyfraith Sifil yn cynnwys y cyfreithiau sy’n rheoli’r perthnasoedd rhwng pobl neu rhwng pobl a sefydliadau.


Am ganrifoedd, esblygodd traddodiadau yn y Deyrnas Unedig yn erbyn cefndir o gred Gristnogol. Mae llawer o gyfreithiau wedi’u seilio ar ddysgeidiaeth foesol y Beibl, yn enwedig y Deg Gorchymyn.


Fodd bynnag, ers canol yr ugeinfed ganrif, mae dylanwad Cristnogaeth ar gyfraith Prydain wedi cael ei herio. Roedd y boblogaeth yn arfer derbyn gwerthoedd y Beibl yn gyffredinol. Ond yn lle hyn, daeth ymdrech dros ryddid yr unigolyn, gan gynnwys rhyddid crefydd a rhyddid rhag crefydd. Mae’r heriau i werthoedd Cristnogol wedi cynnwys newidiadau i’r cyfreithiau’n ymwneud ag erthyliad, ysgariad, cabledd, anlladrwydd a phriodasau cyplau o’r un rhyw.

Mae’r darlun hwn o Moses yn derbyn y Deg Gorchymyn yn hongian yn Nhŷ’r Arglwyddi yn Llundain.





Mae cyfreithiau’n newid er mwyn ymateb i newidiadau yn syniadau moesol y cyhoedd. Mae moesoldeb yn newid yn berthynol i amser (perthynolaeth foesol). Eto, mae llawer o Gristnogion yn honni bod cyfreithiau’r Beibl yn absoliwt a’u bod yn berthnasol i bob un, ar bob adeg, ym mhob amgylchiad.


Amgylchiadau


Perthynolaeth foesol yw’r syniad bod agweddau moesol yn newid dros amser neu rhwng diwylliannau ac ar draws amgylchiadau. Mae moeseg sefyllfa’n fath o berthynolaeth foesol sy’n dweud bod angen penderfynu ar weithredu moesol mewn amgylchiadau unigol, yn seiliedig ar gariad. Byddai Moesegwyr Sefyllfa Cristnogol yn dweud bod hyn yn cydymffurfio â dysgeidiaeth Iesu: roedd Iesu yn barod i addasu cyfreithiau Iddewig i gyd-fynd ag amgylchiadau penodol.


Fodd bynnag, byddai Cristnogion eraill yn dweud bod moeseg y Beibl yn absoliwt. Mae’n absoliwt oherwydd ei bod wedi’i gorchymyn gan Dduw i fod yn berthnasol i bob un ar bob adeg ym mhob amgylchiad.

Tasgau





1  Pa dystiolaeth sydd mai gwlad Gristnogol yw’r Deyrnas Unedig?



2  ‘Dylai penderfyniadau moesol fod yn seiliedig ar gyfreithiau crefyddol absoliwt’. Esboniwch eich ymateb i’r gosodiad hwn gan gynnwys y geiriau canlynol: Perthynolaeth, Agape, Moeseg sefyllfa, Cyfreithiau sifil, Moesoldeb beiblaidd, ac Absoliwt.

Bywyd ar ôl marwolaeth



Mae Cristnogion yn credu, ar ôl i’r corff farw, fod rhywbeth anweledig yn goroesi ac yn parhau i fyw mewn ffordd ysbrydol. Bywyd ar ôl marwolaeth yw’r enw ar y bywyd ysbrydol hwn y tu hwnt i farwolaeth. Yn wir, mae’r gred hon mewn bywyd ar ôl marwolaeth yn ganolog i Gristnogaeth.


Cred mewn bywyd ar ôl marwolaeth


Mae Cristnogaeth yn dysgu bod Iesu, dri diwrnod ar ôl iddo gael ei groeshoelio a marw, wedi codi oddi wrth y meirw ac wedi dod yn ôl yn fyw: yr atgyfodiad. Mae’r apostol Paul, mewn llythyr at y Corinthiaid, yn crynhoi pwysigrwydd hyn i’r ffydd Gristnogol wrth ysgrifennu:




Oherwydd os nad yw’r meirw yn cael eu cyfodi, nid yw Crist wedi ei gyfodi chwaith. Ac os nad yw Crist wedi ei gyfodi, ofer yw eich ffydd, ac yn eich pechodau yr ydych o hyd. Y mae’n dilyn hefyd fod y rhai a hunodd yng Nghrist wedi darfod amdanynt.


(1 Corinthiaid 15:16–18)

Mae Cristnogaeth yn dysgu bod Iesu wedi dod yn ôl yn fyw dri diwrnod ar ôl iddo gael ei ddienyddio ar y groes.





Mae Paul yn mynnu, os na ddigwyddodd atgyfodiad Iesu a bod cred mewn bywyd ar ôl marwolaeth yn anghywir, yna nad oes ystyr i’r ffydd Gristnogol.


Mae nifer o gyfeiriadau yn y Testament Newydd at ddysgeidiaeth am farwolaeth a bywyd ar ôl marwolaeth, ac mae cred mewn bywyd ar ôl marwolaeth yn cael ei chadarnhau yn y ddwy gredo Gristnogol. Er enghraifft, mae Credo Nicea yn gorffen gyda chyfeiriad at atgyfodiad:




A disgwyliwn am atgyfodiad y meirw, a bywyd y byd sydd i ddyfod.





Mae hyn yn esbonio pam mae stori croeshoeliad ac atgyfodiad Iesu mor bwysig i Gristnogion, oherwydd mae’n rhoi tystiolaeth iddyn nhw nad marwolaeth yw’r diwedd ac, er bod cyrff corfforol yn marw, bod eu heneidiau anfarwol yn dal i fyw. Mae’r groes yn bwysig mewn Cristnogaeth oherwydd mae’n symbolaidd o farwolaeth ac o’r atgyfodiad hefyd.

Tasgau





1  Beth mae Cristnogion yn credu sy’n digwydd ar ôl marwolaeth?



2  Ble mae Cristnogion yn dod o hyd i’r prif gyfeiriadau at fywyd ar ôl marwolaeth yn y Beibl?

Mae Cristnogion yn credu bod y bywyd hwn yn baratoad at fywyd ar ôl marwolaeth, bod gyda Duw yn y nefoedd.


Mae llawer o’r cyfeiriadau yn y Beibl at fywyd ar ôl marwolaeth yn digwydd yn Efengyl Ioan, yr olaf i gael ei hysgrifennu ac efallai’r fwyaf athronyddol.


Mewn un adroddiad, mae Iesu yn codi dyn o’r enw Lazarus oddi wrth y meirw (gweler tudalen 22). Pan fydd Iesu’n perfformio’r wyrth hon, mae’n arwydd o’i nerth ac mae’n cael effaith ddofn ar ffydd y bobl sy’n tystio iddi. Ar hyn, mae Iesu’n dweud na fydd unrhyw un sy’n credu ynddo yn marw byth.




Dywedodd Iesu wrthi, ‘Myfi yw’r atgyfodiad a’r bywyd. Pwy bynnag sy’n credu ynof fi, er iddo farw, fe fydd byw; a phob un sy’n byw ac yn credu ynof fi, ni bydd marw byth. A wyt ti’n credu hyn?’


(Ioan 11.25–26)





Mae Ioan yn mynd ymhellach, gan ddweud mai unig bwrpas Duw yn dod i’r byd fel Iesu oedd cynnig cyfle i fodau dynol fyw’n dragwyddol:




Do, carodd Duw y byd gymaint nes iddo roi ei unig Fab, er mwyn i bob un sy’n credu ynddo ef beidio â mynd i ddistryw ond cael bywyd tragwyddol.


(Ioan 3.16)





Mae geiriau Iesu yn y rhan ganlynol yn cynnig mewnwelediad i natur y nefoedd ac yn esbonio mai drwy ffydd yn Iesu mae’r ffordd i’r nefoedd:




Myfi yw’r ffordd a’r gwirionedd a’r bywyd. Does neb yn gallu dod i berthynas gyda Duw y Tad ond trwof fi. Os ydych wedi f’adnabod i, byddwch yn adnabod y Tad hefyd. Yn wir, yr ydych bellach yn ei adnabod ef ac wedi ei weld ef.


(Ioan 14.6–7)





Cofnodion yr efengylau o’r atgyfodiad


Mae atgyfodiad Iesu mor ganolog i’r ffydd Gristnogol fel bod pob un o’r pedair efengyl yn adrodd yr hanes, tra mai dwy yn unig sy’n adrodd hanes ei enedigaeth. Mae mân wahaniaethau rhwng y pedwar fersiwn o’r stori, ond mae Cristnogion yn cytuno’n unfrydol ynghylch ei harwyddocâd.


Mae’r hanesion yn cytuno mai yn gynnar fore dydd Sul, dri diwrnod ar ôl i Iesu gael ei ddienyddio, yr aeth ffrindiau benywaidd Iesu at ei fedd. Pan gyrhaeddon nhw, roedd y maen a oedd yn gorchuddio’r mynediad i’r bedd wedi cael ei dynnu oddi wrtho. Roedd un neu ddau ddyn ifanc neu angel yn aros am y menywod. Cawson nhw wybod bod Iesu wedi codi o’r meirw, fel roedd wedi addo y byddai’n ei wneud; bod Iesu wedi mynd i Galilea ac y gallai’r menywod ei weld yno. Yna dylen nhw ddweud wrth ddisgyblion Iesu.


Roedd ofn ar y menywod, ond cofion nhw’r hyn yr oedd Iesu wedi’i ddweud. Aethon nhw i ddweud wrth ei ddisgyblion am yr hyn a oedd wedi digwydd. I ddechrau, doedd y disgyblion ddim yn gallu credu’r hyn yr oedden nhw’n ei glywed, felly aethon nhw i’r bedd gwag eu hunain i gadarnhau hyn.


Cwrddodd y menywod a’r disgyblion â Iesu yn fuan wedyn ac arhosodd am nifer o wythnosau cyn cael ei godi i’r nefoedd.


Mae’r efengylau’n cofnodi gwahanol bethau a ddywedodd Iesu ar ôl ei atgyfodiad. Yn Efengyl Luc, mae’n esbonio arwyddocâd ei farwolaeth a’i atgyfodiad:




‘Dyma ystyr fy ngeiriau a leferais wrthych pan oeddwn eto gyda chwi: ei bod yn rhaid i bob peth gael ei gyflawni sy’n ysgrifenedig amdanaf yng Nghyfraith Moses a’r proffwydi a’r salmau.’ Yna agorodd eu meddyliau, iddynt ddeall yr Ysgrythurau. Meddai wrthynt, ‘Fel hyn y mae’n ysgrifenedig: fod y Meseia i ddioddef, ac i atgyfodi oddi wrth y meirw ar y trydydd dydd, a bod edifeirwch, yn foddion maddeuant pechodau, i’w gyhoeddi yn ei enw ef i’r holl genhedloedd, gan ddechrau yn Jerwsalem.’


(Luc 24.44–47)

Tasgau


‘Os nad yw ysgrifenwyr yr efengylau’n gallu cytuno ar fanylion y digwyddiadau ynghylch atgyfodiad Iesu, yna all y straeon ddim bod yn wir.’


Ydych chi’n cytuno â’r safbwynt hwn? Rhowch resymau dros eich ateb ac esboniwch beth allai Cristion ei ddweud.

Barn, cyfrifoldeb ac ewyllys rydd


Barn

Cysyniad Allweddol


Barn Y gred y bydd Duw’n barnu pa un a yw bodau dynol yn haeddu mynd i Deyrnas Nefoedd ai peidio.

Mae Cristnogion yn credu y bydd Dydd y Farn, pan fydd Duw yn barnu pobl am sut buon nhw’n ymddwyn yn ystod eu bywydau. Mae Cristnogion yn credu, ar y diwrnod hwn, y bydd Iesu yn dychwelyd i’r Ddaear mewn ‘ail ddyfodiad’. Bydd hyn yn nodi diwedd bodolaeth ddynol ar y Ddaear.


Canlyniad y farn fydd gwobr neu gosb. Y wobr yw mynediad i’r nefoedd. Y gosb yw cael eich diarddel i uffern.


Cyfrifoldeb dros weithredoedd


Roedd Iesu yn defnyddio damhegion yn aml i esbonio ei ddysgeidiaeth. Mae Efengyl Mathew (Pennod 25) yn disgrifio sut bydd Iesu’n didoli’r bobl a fydd yn mynd i’r nefoedd oddi wrth y rhai a fydd yn mynd i uffern, yn union fel mae bugail yn didoli’r defaid oddi wrth y geifr.


Mae’r rhai sydd wedi cael eu dewis i fynd i’r nefoedd – y defaid – yn cael eu dethol:




Oherwydd bûm yn newynog a rhoesoch fwyd imi, bûm yn sychedig a rhoesoch ddiod imi, bûm yn ddieithr a chymerasoch fi i’ch cartref; bûm yn noeth a rhoesoch ddillad amdanaf, bûm yn glaf ac ymwelsoch â mi, bûm yng ngharchar a daethoch ataf.





Mae Iesu’n esbonio eu bod nhw, wrth helpu eraill, wedi ei wasanaethu ef.


Ar y llaw arall, mae’r rhai a fydd yn mynd i uffern – y geifr – yn cael eu cosbi am wneud dim i helpu eraill. Mae hyn yn drosedd yn erbyn Duw.

Bydd Iesu’n didoli’r rhai sy’n mynd i’r nefoedd oddi wrth y rhai sy’n mynd i uffern, yn union fel mae’r bugail yn y ddameg yn didoli’r defaid oddi wrth y geifr.





Mae Dameg y Defaid a’r Geifr yn dysgu bod pobl yn atebol i Dduw am y ffordd maen nhw wedi byw. Mae Credo’r Apostolion – datganiad o gredoau Cristnogol – yn dweud yn hollol eglur y ‘daw Duw i farnu’r byw a’r meirw’. Bydd y bobl sydd wedi marw’n barod yn cael eu hatgyfodi ar y diwrnod hwn, ond byddan nhw’n cael eu trawsnewid i ryw gyflwr gogoneddus. Fydd salwch, poen a marwolaeth ddim yn bodoli mwyach a bydd y byd yn cael ei buro o bechod.


Ewyllys rydd


Mae peth dadlau ynghylch a yw Iesu’n dweud yn Nameg y Defaid a’r Geifr, mai’r rhai sy’n gwneud gweithredoedd da fydd yn mynd i’r nefoedd, neu’r rhai sy’n credu ynddo.


Byddai llawer o Gristnogion yn dweud nad oes neb yn hollol dda, ond bod y rhai sydd â ffydd yn Iesu yn debygol o gael eu hysgogi i wneud gweithredoedd da. Felly, ffydd sy’n arwain at iachawdwriaeth, nid gweithredoedd da yn unig. Felly dydy atheist sy’n gwneud gweithredoedd da ddim yn cael ei achub o angenrheidrwydd.


Fodd bynnag, rhaid i bobl arfer ewyllys rydd er mwyn datblygu ffydd. Mae’n ddewis personol.

Cysyniad Allweddol


Ewyllys rydd Y gallu i wneud dewisiadau (yn enwedig dewisiadau moesol) yn wirfoddol ac yn annibynnol. Y gred nad oes dim wedi’i ragordeinio.

Yn yr un ffordd, bydd bod ag ewyllys rydd yn golygu y gall bodau dynol ddewis gwrthod Duw. Os yw Duw yn farnwr teg (ac mae Cristnogion yn credu ei fod), yna rhaid i’r bobl hynny wynebu canlyniadau eu diffyg ffydd.

Tasg


Crynhowch Ddameg y Defaid a’r Geifr mewn pedair brawddeg neu lai.


[image: ]





Atgyfodiad


Mae Cristnogion yn credu bod rhan ysbrydol person, yr enaid, yn gallu ymuno â Duw yn y nefoedd pan fydd yn marw. Mae rhai’n credu, yn ogystal, y bydd atgyfodiad corfforol hefyd, ar ddiwedd amser. Mae hyn yn golygu y bydd pobl yn cael eu hatgyfodi gyda chyrff corfforol, yn union fel digwyddodd i Iesu. Mae’r gred hon ym mhob credo.


Addysgodd Iesu ddim llawer iawn am natur bywyd ar ôl marwolaeth, ond mae Paul, yn ei lythyrau amrywiol at y Cristnogion cynnar, yn rhoi pwyslais mawr ar atgyfodiad y meirw.


Yn 1 Corinthiaid, mae Paul yn dadlau, os nad oes atgyfodiad, yna nad oes pwynt i Gristnogaeth: mae pobl yn marw, a dyna ei diwedd hi. Does dim gwahaniaeth sut maen nhw’n byw eu bywydau, oherwydd fydd dim gwobr i’r rhai cyfiawn, a dim cosb i’r rhai drwg:




Os na chyfodir y meirw, ‘Gadewch i ni fwyta ac yfed, canys yfory byddwn farw.’


(1 Corinthiaid 15.32)





Mae Paul yn bendant bod Iesu wedi goresgyn marwolaeth; neu’n hytrach, i Dduw y Tad ei godi oddi wrth y meirw.




Ond y gwir yw fod Crist wedi ei gyfodi oddi wrth y meirw, yn flaenffrwyth y rhai sydd wedi huno. Gan mai trwy ddyn y daeth marwolaeth, trwy ddyn hefyd y daeth atgyfodiad y meirw. Oherwydd fel y mae pawb yn marw yn Adda, felly hefyd y gwneir pawb yn fyw yng Nghrist.


(1 Corinthiaid 15.20–22)





Mae Paul yn dweud mai bod dynol – Adda – a dorrodd ymddiriedaeth Duw a dod â phechod a marwolaeth i’r byd adeg y Cwymp, pan fwytodd Adda ac Efa y ffrwyth yr oedd Duw wedi’i wahardd. Felly, bod dynol yn unig sy’n gallu adnewyddu’r berthynas â Duw a goresgyn marwolaeth.


Petai Iesu yn Dduw yn unig a heb fod yn ddynol mewn unrhyw ffordd, yna byddai atgyfodiad yn hawdd iddo, oherwydd bod Duw yn dragwyddol, ond fyddai hyn ddim yn effeithio ar fodau dynol. I Paul, y ffaith mai bod dynol oedd Iesu hefyd yw’r unig brawf bod pob bod dynol yn gallu goresgyn marwolaeth.


Fodd bynnag, dydy Paul ddim yn hollol eglur sut gallai atgyfodiad bodau dynol ddigwydd. Yn rhai o’i ysgrifeniadau, mae’n awgrymu y byddai’r Ail Ddyfodiad (Iesu’n dod eto i farnu’r byw a’r meirw) yn digwydd yn ystod ei oes ef (1 Thesaloniaid 4.15); mewn rhai eraill, mae’n awgrymu y bydd yn digwydd rywbryd ar ôl ei farwolaeth (Philipiaid 1.21–24). Eto, mae’n ysgrifennu y bydd atgyfodiad cyffredinol y meirw adeg yr Ail Ddyfodiad (Actau 24.15, 1 Thesaloniaid 4.16–17); mewn man arall, mae’n ysgrifennu y bydd unigolion yn cael eu barnu’n bersonol wrth farw (2 Corinthiaid 5.8). Yn olaf, dydy Paul ddim yn eglur a yw’r atgyfodiad yn cynnwys y corff corfforol (Rhufeiniaid 8.11) neu’n ddigwyddiad ysbrydol (1 Corinthiaid 15.42–44).


Nefoedd ac uffern

Cysyniad Allweddol


Nefoedd/Uffern Nefoedd – ‘man’ neu ‘gyflwr’ yn y byd a ddaw ar gyfer y rhai hynny sy’n derbyn gras a maddeuant Duw yn y bywyd hwn, a lle byddant yn mwynhau bodolaeth dragwyddol ym mhresenoldeb Duw yn y bywyd nesaf. Uffern – ‘man’ neu ‘gyflwr’ cosb mewn bywyd ar ôl marwolaeth i’r rhai hynny sydd, o’u hewyllys rydd eu hunain, yn gwrthod gras a maddeuant Duw, ac yn dewis byw, yn dragwyddol, y tu allan i bresenoldeb Duw.

Er bod llawer o gyfeiriadau yn y Beibl at y nefoedd, does dim llawer o ddisgrifiadau ohoni. Lle mae disgrifiadau, maen nhw wedi’u mynegi mewn iaith sy’n gallu cael ei dehongli mewn ffyrdd gwahanol.


Er enghraifft, yn Efengyl Ioan, mae cofnod i Iesu ddweud:




Peidiwch â gadael i ddim gynhyrfu’ch calon. Credwch yn Nuw; a chredwch ynof finnau. Yn nhŷ fy nhad y mae llawer o drigfannau; pe na byddai felly, a fyddwn i wedi dweud wrthych fy mod yn mynd i baratoi lle i chwi? Ac os af a pharatoi lle i chwi, fe ddof yn ôl, a’ch cymryd chwi ataf fy hun, er mwyn i chwithau fod lle’r wyf fi. Fe wyddoch y ffordd i’r lle’r wyf fi’n mynd.


(Ioan 14.1–4)

Yn draddodiadol, roedd pobl yn credu bod y nefoedd uwchben yr awyr ac uffern o dan y ddaear.





Dydy hi ddim yn eglur o’r rhan hon ai lle corfforol yw’r nefoedd lle mae cyrff wedi’u hatgyfodi’n byw, neu a yw Iesu yn siarad yn drosiadol ac mai cyflwr ysbrydol yw’r nefoedd. Beth bynnag, mae fel petai’n awgrymu bod pawb yn gallu mynd i’r nefoedd – mae digon o ‘le’ i bawb.


Yr amod er mwyn mynd i mewn yw credu yn Nuw a chredu mai Duw yw Iesu.


Hefyd, mae gan Gristnogion safbwyntiau gwahanol ar beth yw uffern. Eto, does dim disgrifiadau eglur yn y Beibl.


Mae’r Beibl Hebraeg (yr Hen Destament) yn dweud bod y meirw, y rhai cyfiawn a’r rhai drwg, yn mynd i le tywyll, heb gysylltiad â Duw. Yn ddiweddarach, datblygodd y syniad yn yr Eglwys fod uffern yn lle o ddioddefaint, heb gysylltiad â Duw, i’r rhai drwg.


Heddiw, mae tair cred o ran syniadau Cristnogol am uffern:





•  Mae uffern yn lle corfforol o ddioddefaint tragwyddol.



•  Uffern yw’r cyflwr o fod heb gysylltiad â Duw yn dragwyddol, heb allu profi ei gariad a’i fendithion.



•  Uffern yw dileu eich bodolaeth eich hunan yn llwyr, yn gorfforol ac yn ysbrydol.

Dameg Lasarus a’r Dyn Cyfoethog


Mae Dameg Lasarus a’r Dyn Cyfoethog yn dangos bod rhaniad eglur rhwng y rhai a gaiff eu gwobrwyo yn y nefoedd a’r rhai a gaiff eu cosbi yn uffern. Drwy ffydd a gweithredoedd da yn unig y mae mynd i mewn i’r nefoedd, pa faint bynnag o lwyddiant neu gyfoeth fydd gan rhywun yn ei fywyd daearol.




Yr oedd dyn cyfoethog a oedd yn arfer gwisgo porffor a lliain main, ac yn gwledda’n wych bob dydd. Wrth ei ddrws gorweddai dyn tlawd, o’r enw Lasarus, yn llawn cornwydydd, ac yn dyheu am wneud pryd o’r hyn a syrthiai oddi ar fwrdd y dyn cyfoethog, ac yn wir byddai’r cŵn yn dod i lyfu ei gornwydydd.


Bu farw’r dyn tlawd, a dygwyd ef ymaith gan yr angylion i wledda wrth ochr Abraham. Bu farw’r dyn cyfoethog yntau, a chladdwyd ef. Yn Nhrigfan y Meirw, ac yntau mewn poen arteithiol, cododd ei lygaid a gwelodd Abraham o bell, a Lasarus wrth ei ochr. A galwodd ‘Abraham, fy nhad, trugarha wrthyf: anfon Lasarus i wlychu blaen ei fys mewn dŵr ac i oeri fy nhafod, oherwydd yr wyf mewn ingoedd yn y tân hwn.’


‘Fy mhlentyn,’ meddai Abraham, ‘cofia iti dderbyn dy wynfyd yn ystod dy fywyd, a Lasarus yn yr un modd ei adfyd: yn awr y mae ef yma yn cael ei ddiddanu, a thithau yn dioddef mewn ingoedd. Heblaw hyn oll, rhyngom ni a chwi y mae agendor llydan wedi ei osod, rhag i neb a ddymunai hynny groesi oddi yma atoch chwi, neu gyrraedd oddi yna atom ni.’


Atebodd ef, ‘Os felly, fy nhad, ‘rwy’n erfyn arnat i anfon ef i dŵfy nhad, at y pum brawd sydd gennyf, i dystiolaethu wrthynt am y cyfan, rhag iddynt hwythau ddod i’w harteithio yn y lle hwn.’


Ond dywedodd Abraham, ‘Y mae Moses a’r proffwydi ganddynt: dylent wrando arnynt hwy.’


‘Nage, Abraham, fy nhad,’ atebodd ef, ‘ond os â rhywun atynt oddi wrth y meirw, fe edifarhânt.’


Ond meddai ef wrtho, ‘Os nad ydynt yn gwrando ar Moses a’r proffwydi, yna ni chânt eu hargyhoeddi hyd yn oed os atgyfoda rhywun o blith y meirw.’


(Luc 16.19–31)

